
誠不忍傷民之財勞民之力耳昔商紂崇飾宮室而天下

怨之身死國亡漢文帝欲作露臺而惜百金之費當時民

安國富夫奢儉不同治亂懸判爾等當記吾言常存儆戒

○又一日朝罷　上召宿衛武臣諭之曰朕與爾等起布

衣歷戰陣十五六年乃得成功朕今爲天子卿等亦任顯

榮居富貴非偶然也當四方豪傑並起互相攻奪危亦甚

矣然每出師必戒將士毋焚民居此心𥳑在　上帝故有

今日卿等亦思曩時在民閒視元之將帥輕裘肥馬氣𦦨

赫然何敢望之然彼之君臣不思祖宗創業之艱驕淫奓

侈但恣一身逸樂不恤生民疾苦一旦天更其運非但不

能保其富貴遂至喪身滅名今曆數已膺朕何敢驕怠常

恐政事廢缺日愼一日自非犒賞軍士宴百官享勞外更

未嘗設宴爲樂爾等亦須勤身守法勿忘貧賤之時勿爲

驕奢淫佚之事則身常榮而家常裕矣○安南國王陳日

煃遣使朝貢二年詔封爲安南國王○定三師朝東宮儀

　上以東宮師傅皆勛舊大臣當待以殊禮朝賀東宮難

同庶僚故命禮官考古定儀○頒社稷壇制于天下郡邑

設城西左社右稷各方二丈五尺高三尺四寸陛三級祭

用春秋二仲月上戊日○詔立旗纛廟京師於都督府治

之後天下衛所于公署後以霜降日致祭○詔中書省令

--

禮官定官民喪服之制從御史高原侃言京師四方視效

送終尤禮之大乞禁元俗喪葬設宴作樂娱尸故有是詔

己酉〈洪武二年〉

正月高麗王王顓遣使奉表朝貢○召元舊臣問其政事

得失馬翼對曰元有天下寬以得之亦寬以失之　上曰

嘗聞寬則得之未聞以寬失之也夫步急則躓弦急則絕

民急則亂居上之道正當用寬元季君臣耽於逸樂循至

淪亡其失在於縱弛實非寬也聖王之道寬而有制不以

廢棄爲寬𥳑而有節不以慢易爲𥳑施之適中則無弊矣

○勑建元右丞余闕江州總管李黼祠肖像祀之○諸軍

攻大同路克之元平章竹眞棄城走追擒之傅友德顧時

等領兵廵太和嶺之西北次宣德府敗元將脱列伯○以

功臣胡大海耿再成趙德勝廖永安兪通海張德勝桑世

傑配享太廟○免山東山西北平河南及秦隴等處稅粮

詔曰朕本淮右布衣因天下亂率衆渡江保民圖治今十

有四年矣荷天眷佑西取陳友諒以安荆楚東縛張士誠

以平三吳遂至八番直抵以極于海悉皆勘定重念中國

本我華夏之君所主豈期胡人入據已及百年天厭昏愚

羣雄並起以致干戈紛爭生民塗炭是用命將北征兵渡

大河齊魯之民歡然來迎饋粮給軍不辤千里朕思斯民

